
Atadjanova Dilnoza – 
 Urganch innovatsion universiteti,  

“Ijtimoiy-gumanitar fanlar va tillar” kafedrasi oʻqituvchisi  
 

XIVA ME’MORCHILIGI MEROSIDA YOGʻOCHGA  
ISHLOV BERISH AN’ANALARI 

 
 

http://dx.doi.org/10.5281/zenodo.20641673 
 
 

ANNOTATSIYA 
 Ushbu maqola Xiva shahri va uning atrofida asrlar davomida shakllangan yogʻoch 

o‘ymakorlik an’analarini, uning rivojlanish bosqichlarini va zamonaviy davrda saqlanib qolish 
masalalarini yoritadi. Shuningdek, mazkur tadqiqot orqali bu noyob san'atning saqlanib qolishi va 
rivojlanish istiqbollari haqida xulosalar keltiriladi. 

Kalit so‘zlar: Xorazm yogʻoch o‘ymakorligi, Xiva ustalari, duradgorlik, naqqosh, yogʻoch 
o‘ymakorligi, me’morchilik, islimiy naqsh, girih. 

 
Атаджанова Дилноза – 

Преподаватель кафедры «Социально-гуманитарные науки и языки» 
Ургенчского инновационного университета 

 
ТРАДИЦИИ ОБРАБОТКИ ДЕРЕВА В АРХИТЕКТУРНОМ НАСЛЕДИИ ХИВЫ 

 
АННОТАЦИЯ 

Данная статья освещает традиции резьбы по дереву, сформировавшиеся на 
протяжении веков в городе Хива и его окрестностях, этапы их развития и вопросы 
сохранения в современный период. В исследовании также приводятся выводы о 
перспективах сохранения и развития этого уникального искусства. 

Ключевые слова: Хорезмская резьба по дереву, хивинские мастера, столярное дело, 
резчик, деревянная резьба, архитектура, исламийский орнамент, гирих. 

 
Atadjanova Dilnoza – 

Lecturer at Urganch Innovation University, 
Department of “Social-Humanitarian Sciences and Languages” 

 
TRADITIONS OF WOODWORKING IN THE ARCHITECTURAL HERITAGE OF 

KHIVA 
ABSTRACT 

This article explores the centuries-old traditions of wood carving in Khiva and its 
surrounding regions, examining their historical development and contemporary preservation 
challenges. The study presents key findings on safeguarding this unique art form and its potential 
for future revitalization. 

Keywords: Khorezm wood carving, Khiva master craftsmen, woodworking, wood carver, 
architectural woodwork, Islamic arabesque (Islimi), geometric patterns (Girih). 

 
KIRISH VA DOLZARBLIGI 
Bugungi kunda o‘zida milliy an’analarni mujassam qilgan Xiva Ichan qa’la muzey-

qo‘riqxonasi naqqoshlik, duradgorlik, chilangarlik, kulolchilik singari ko‘plab hunar sohalarining 
ham saqlanib qolgan maskani sifatida ma’lum. Ayniqsa, duradgorlik hamda yogʻoch o‘ymakorligi 
asrlar davomida sayqallanib, rivojlanib kelgan va bugungigacha Xiva me’moriy obidalari ko‘rkiga 
ko‘rk qo‘shib kelmoqda. Ushbu memoriy obidalarda duradgorlik hamda yogʻochga ishlov berish 
an’analarini jamlagan.  

METODLAR VA OʻRGANILISH DARAJASI 
Ko‘rib chiqilayotgan masala bir qancha manbaviy asoslarga ega hisoblanadi. Naqqosh usta 

A.Boltayev tomonidan yozib qoldirilgan qaydlar Xiva Ichan qal’a muzey-qo‘rixonasida yogʻochga 
ishlov berish an’analari, mumtoz hunarmanchilikni davom qildirib kelayotgan mohir ustalar 
to‘gʻrisida muhim ma’lumotlarni mujassam qilgan[5]. Shuningdek, D.Bobjonov hamda 
M.Abdurasulovlar tomonidna olib borilgan ilmiy izlanishlar natijasida ham yogʻochga ishlov berish 
va Ichan qal’a hududida joylashgan obidalar barpo qilinishi, shu bilan birga ularning keyingi tarixi 
haqida mufassal ma’lumotlar bayon qilingan[4]. Ichan qal’a muzey-qo‘riqxonasi tarixi va boy 
merosiga doir ilmiy tadqiqotlari bilan tanilgan K.Xudoyberganov tomonidan ham Xiva memoriy 
obidalariga doir qimmatli hamda noyob ma’lumotlar taqdim qilinadi[10]. 
Tadqiqot jarayonida tarix faniga xos bo‘lgan ilmiy metodlardan keng foydalanildi. Manbalarda 
keltirilgan ma’lumotlar chuqur qiyosiy tahlil qilindi, bunda turli manbalardagi ma’lumotlar 
o‘rtasidagi o‘xshashlik va farqlar aniqlandi. Voqealar ularning tarixiy sharoit va kontekstida 
o‘rganildi, bu esa tarixiylik prinsipiga amal qilishni ta’minladi. Xronologik ketma-ketlikka qat’iy 
rioya qilinib, barcha hodisalar ularning vaqt tartibida joylashtirildi. Manbalardagi ma’lumotlar 
tanqidiy nuqtai nazardan baholandi, ularning ishonchliligi va haqiqiyligi tekshirildi. Olingan 
natijalar umumlashtirilib, tizimli xulosa chiqarildi. Bu yondashuv tadqiqotning ilmiy yangiligi va 
amaliy ahamiyatini ta’minladi. 

NATIJALAR VA MUHOKAMA 
O‘tgan asrda mustamlakachilik siyosati natijasida milly an’analarga jiddiy ziyon yetib, 

qadriyatlarimiz taqdiri xavf ostida qolgan bir vaziyatda mahalliy usta-hunarmandlar avloddan-
avlodga o‘tib kelayotgan mumtoz hunarmandchilik merosini saqlab qolishga erishgan. Naqsh 
chizuvchu usta hisoblanmish A.Boltayev yogoch o‘ymakor ustalaridan Ota Polvonov, Abdulla 
Bobojonov, Safo Bogbekovlarning yogʻoch o‘ymakorligi an’analarini davom qildirib kelayotgan 
o‘ymakorlik maktablari haqida ma’lumot berilib, Ko‘hna ark shiftlarini qayta ishlagan Vays usta va 
Atomas Shayxov haqida ham qayd qilib o‘tgan[5, 8-9].  

O‘zbekiston me'moriy-dekorativ san'ati tadqiqotchilari B.N. Zasypkin, N.M. Bachinskiylar 
Xorazm san'atida spiral shaklidagi dinamik va ifodali naqshlarning juda nozik chizilgan va ko‘plab 
kesishuvchi, o‘ralgan chiziqlardan iborat bo‘lganligini ta’kidlaydilar. Xorazm xalq amaliy san'atida 
spiral naqshlardan foydalanish juda qadimiy ildizlarga ega. Qadimgi Xorazmning ayrim tarixiy 
yodgorliklarida (masalan, Tuproq qal'a saroyining III asrga oid xonalarida) uchraydigan bu 
naqshlar, o‘rta asr me'moriy yodgorliklarida turli kombinatsiyalarda o‘zgarib kelgan[9, 8]. 

Shuningdek, hunarmandchilik taraqqiyotida ustoz-shogird an’analarining o‘rni alohida 
hisoblanadi. XIX asrning o‘rtalarida Xorazmda amaliyot qilgan rus tadqiqotchisi A. Kunning 
yozishicha, ota vafotidan keyin hunar kasbining katta o‘gʻilga meros qilib o‘tishi maxsus marosim 
bilan bogʻliq bo‘lgan[7, 57]. Xiva shahrida o‘tkazilgan bu an'anaviy marosimda quyidagi tartib 
qat'iy amalga oshirilgan: birinchidan, usta bilan shogird o‘rtasida rozilik olinishi zarur bo‘lgan; 
ikkinchidan, marosim yakunida shogird tomonidan ustozga chopon kiygizish marosimi o‘tkazilgan; 
uchinchidan, ustaxona boshligʻiga ko‘ylak tortiq qilish odati bo‘lgan[6, 302]. 

Xorazm yogʻoch o‘ymakorligi maktabi o‘zining badiiy jihatdan nozik ishlovchiligi, rang-
barang naqshlari va o‘ziga xos uslubi bilan ajralib turadi. Bu maktab asarlarida islimiy va girih 
naqshlari ustunlik qilib, ularning murakkab katak-chiziqli kompozitsiyalari diqqatni tortadi. 

Yogʻoch buyumlarda ko‘pincha ishlab chiqarilgan sana, ustalarning ismlari (bosh harflari bilan), 
Qur’on suralari va oyatlari, paygʻambar hadislari, shuningdek, ajdodlarning hikmatli so‘lzlari aks 
etgan. Xorazm ustalarining ishlari nafisligi, naqshlarning boyligi va ularning ko‘p qirraliligi bilan 
boshqa mintaqaviy maktablardan farq qiladi. Har bir asarda usta tomonidan qo‘yilgan badiiy 
yechimlar, an'anaviy naqshlar bilan zamonaviy talqinlarning uygʻunligi, shuningdek, 
hunarmandning shaxsiy uslubi seziladi. Ayniqsa, yogʻoch o‘ymakorligida ishlatilgan Qur'on 
matnlari va hikmatli so‘zlar bu san'atning nafaqat badiiy, balki ma’naviy jihatlarini ham ochib 
beradi [1, 183]. 

Xiva me’morchiligida ustunlar noyob kompozitsiyalarni va arxitekturaviy o‘ziga xosliklarni 
tashkl qilgan. Ustunning bezak, konstruktiv va funksiya jihatdan ahamiyati katta bo‘lganligi sababli 
u ko‘pgina diniy dunyoqarashlar bilan bogʻlanib ketgan, so‘ng esa odat tusiga kirib qolgan. 
Odatlardan ayrimlarining asl mohiyati zaiflashgan, ular sekin-asta diniy marosimlar bilan bogʻlanib 
ketgan, so‘ng esa odat tusiga kirib qolgan. Sharq xalqlari tafakkurida ustun olamning tuzilishi na 
rivojidagi afsonaviy tushunchaga ega bo‘lgan[8, 85]. Arxeologik tadqiqotldar X-XIV asrlarga doir 
ishootlarda o‘tkazilib, Juma masjidining ba’zi ustunlari ham shu davrga oidligi ko‘rsatiladi[3, 71]. 
Lekin bu yerda yogʻochga ishlov berish texnikasi va naqqoshlik sohasida transformatsion 
o‘zgarishlarga ko‘zimiz tushadi. Eng qadimgi ustunlarga uchburchak shaklidagi chuqur relyefli, 
o‘simliksimon naqshlar solingan. XII asr ustunlarida avvalgilarining shakl mutanosibligi 
takrorlangan, biroq naqshlar birmuncha qayta ishlangan, ulardagi kufiy yozuvlari barg va gul 
naqshlari bilan chirmashtirib yuborilgan. Keyingi davrdagi ustunlar pastdan yuqoriga qarab 
qadahsimon shaklda yo‘gʻonlashib boradi. Ustun o‘rtasi kufiy usulda yozuv bilan naqshlanib, pastki 
qismi juda qalin. ustki qismi nisbatan siyrak o‘yma naqshlar bilan bezatilgan[2, 231]. 

1935-yilda Xivada tashkil etilgan “Umid” artelida turli hunarmandchilik turlari, shu 
jumladan yogʻoch o‘ymakorligi ham ustalar tomonidan rivojlantirilgan. Usta Ota Polvonov va usta 
Abdulla Boltaev rahbarligidagi ushbu korxonada 1943-yilda muhandis-quruvchi 
S.N.Polupanovning Toshkentdagi Alisher Navoiy nomidagi opera va balet teatri uchun maxsus 
buyurtmasi bajarildi[1, 185]. Sho‘rolar davrida o‘ziga xos buyurtmalar asosida ham milliy 
hunarmandchilik an’analari saqlab qolinishiga erishilgan. Bu davrda Xiva yogʻoch o‘ymakorligi 
maktabining an'analarini davom ettirgan ustalar, o‘zlarining mahorati bilan nafaqat mahalliy, balki 
respublika miqyosidagi muhim obidalarni ham bezab kelishdi. Ularning ishlari milliy 
hunarmandchilikning boy merosini saqlab qolishda katta xizmatlarni amalga oshirishgan. 

Ota darvoza 1975-yilda usta Samandar Qalandarov boshchiligida qayta tiklandi, 
gumbazlarini usta Polvon Otajonov va Matyoqub Jumaniyozov yopdi. Bu davrga kelib, 
darvozaning eshiklari yo‘qolib ketgan edi[10, 25]. Bu davrda darvoza rekonstruksiyasi uchun 
zaruriy ko‘nikmalarga ega naqqoshlar va duradgorlar yetishmaganligi ehtimoli asosli bo‘lsada, bu 
holatni ko‘proq shu davr hukumati tomonidan vujudga keltirilgan sharoit bilan bogʻlash lozim. 
Shuningdek, “Ixlos surasi” va “Kalimai shahodat” bitilgan mazkur darvoza Muhammad 
Aminxonning Xiva yaqinida XIX asr o‘rtasida Angarik qishlogʻida qurilgan hovlisidan 
olinganligini isbotlvchi X.Devonov tomonidan olingan sur’atlar mavjud[4, 17]. Bu holatda Xiva 
ustalari tomonidan an’anaviy hunarmandchilik turlarining saqlanib, sayqallanib kelingani alohida 
e’tirofga sazovor. 

Xorazm yogʻoch o‘ymakorligi ustalari naqshlar yaratishda maxsus chizish va o‘lchash 
asboblaridan foydalanganlar. Ular orasida chizgʻich, sirkul, qalam, o‘chirgʻich va transportir 
(burchaklarni o‘lchash uchun) kabi an'anaviy chizmachilik vositalari muhim o‘rin tutgan. Xiva 
hunarmandlari tomonidan ishlab chiqilgan naqshlar soni 100 dan ortiq bo‘lib, ularning aksariyati 
buyumlarning butun yuzasini qoplagan murakkab girih va islimiy naqshlardan iborat. Bu san'atda 
madohil, olma gullari, tugallangan naqshlari va qo‘chqor shoxlari kabi turli xil naqsh turlari keng 
qo‘llanilgan. Naqshlarning asosiy qismi odatda ikki qismdan iborat bo‘lib, ba’zan esa oldindan 
tayyorlangan rejalar asosida ishlangan. Xususan, girih naqshlari geometrik jihatdan aniq 
hisoblangan nisbatlar asosida yaratilgan bo‘lib, ularning har biri o‘ziga xos matematik 
qonuniyatlarga asoslangan. 

Xorazm yogʻoch o‘ymakorligi o‘zining islimiy, girih naqshlari, Qur’on matnlari va hikmatli 
so‘zlar bilan bezatilgan buyumlari, shuningdek, spiral shaklidagi naqshlarning qadimiy ildizlari 
bilan ajralib turadi. Ushbu san'at nafaqat badiiy jihatdan, balki ma’naviy-ma’rifiy ahamiyatga ham 
ega bo‘lib, mintaqa aholisining dunyoqarashi, diniy e'tiqodlari va hayot tarzini aks ettiruvchi muhim 
manbadir. 

Yuqoridaglardan kelib chiqib quyidagi natijalarni olish mumkin: 
1. Yogʻoch o‘ymakorligi Xorazm me'moriy-dekorativ san'atining ajralmas qismi bo‘lib, u mahalliy 
ustalarning mahorati va milliy an'analarini aks ettiradi. 
2. Hunarmandlarning usta-shogird tizimi va marosimlari bu san'atning avloddan-avlodga o‘tishida 
muhim rol o‘ynagan. 
3. Xiva yogʻoch o‘ymakorlik maktabi o‘zining badiiy jihatdan nozik ishlovchiligi, rang-barang 
naqshlari va o‘ziga xos uslubi bilan boshqa mintaqaviy maktablardan farq qiladi. 
4. Yogʻoch o‘ymakorligi asarlarida ishlatilgan naqshlar va yozuvlar mintaqaning tarixiy, madaniy 
va ma’naviy qadriyatlarini ifodalaydi. 

XULOSA 
 Xiva memoriy obidalarida yogʻochga ishlov berish texnologiyasi qadim an’analarni o‘zida 

mujassam qilgan holda, zamonaviy talablar asosida taraqqiy qilib borgan. Lekin o‘ziga xos bo‘lgan 
jihatlarini va umumiy qiyofasini saqlab qolgan. Bu an’analarning bugungi kungacha uzoq tarixiy 
yo‘lni bosib o‘tgani ta’kidlangan bo‘lib, o‘tgan asr mobaynida bu madaniy meros ogʻir sinovlarni 
boshidan kechirishiga to‘gʻri kelsada, usta-hunarmandlar tashabbusi natijasida milliy merosimizni 
saqlab qolishga muvaffaq bo‘lindi. 

